
MOLTAÍ

Iarrann an Coiste um Iompar agus um Thurasóireacht ar an gCoiste um Rialú Buiséadach, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi go dtugann Cúirt Iniúchóirí na hEorpa (‘an Chúirt’) le fios go 
ndéantar staid airgeadais an Aontais a chur i láthair go cothrom, ar gach slí ábhartha, i 
gcuntais bhliantúla an Aontais ó 2022; á chur in iúl gurb oth léi gur mhéadaigh an leibhéal 
earráide maidir le caiteachas buiséadach ó 3 % go 4.2 %; ag tabhairt dá haire, i gcomhréir 
le measúnú na Cúirte, go bhfuil na hearráidí ábhartha agus forleatach araon; 

2. ag tabhairt dá haire go raibh tionchar i bpáirt fós ag glacadh déanach Rialachán CAI ar 
chur chun feidhme bhuiséad 2022 agus go raibh tionchar mór ag ionradh na Rúise ar an 
Úcráin air agus gur gá tacaíocht chasta dhaonnúil agus airgeadais a chur ar fáil; 

3. ag cur sonrú sa laghdú, i gcomparáid le 2021, ar chistiú do ghlaonna ar thograí faoi 
ionstraim chistiúcháin SCE 2022 don Iompar maidir le tionscadail lena ndírítear ar 
bhonneagar iompair Eorpach nua, uasghrádaithe agus feabhsaithe; á thabhairt faoi deara 
gur chuir glaonna SCE 2022 don Iompar, a seoladh le linn an 3ú ráithe de 2022, deiseanna 
breise ar fáil, le EUR 6 bhilliún sa bhreis de chómhaoiniú AE; 

4. ag formhuiniú obair na Gníomhaireachta Feidhmiúcháin Eorpaí um an Aeráid, Bonneagar  
agus Comhshaol (CINEA) maidir lena cláir tharmligthe a bhainistiú go héifeachtach agus 
tacú le AS MOVE a cuspóirí straitéiseacha a bhaint amach de réir na Straitéise um an 
tSoghluaisteacht Inbhuanaithe agus Chliste; 

5. ag tabhairt dá haire gurbh í 2022 an dara bliain de Fís Eorpach, an Clár Réime lena 
dtacaítear le taighde agus nuálaíocht i réimse an iompair i gCreat Airgeadais Ilbhliantúil 
2021-2027; á chur in iúl gur geal léi gur tugadh 3 mhórghlao iompair chun críche go 
rathúil i mí Eanáir, i mí Aibreáin agus i mí Mheán Fómhair, le haghaidh EUR 122 
mhilliún, EUR 253 mhilliún agus EUR 91 mhilliún faoi seach, as ar eascair tionscadail 
nua taighde iompair agus nuálaíochta i réimsí an iompair de bhóthar, na heitlíochta agus 
an uisce-iompair, agus maidir le bonneagair, bainistiú gréasáin ilmhódaigh/tráchta, 
lóistíocht agus seirbhísí nua soghluaisteachta; 

6. ag tabhairt dá haire gur ghlac an Coimisiún togra leasaithe le haghaidh Rialachán TEN-T 
athbhreithnithe i mí an Mheithimh 2022, arb é is aidhm dó na naisc leis an Úcráin agus 
le Poblacht na Moldóive a neartú, trí cheithre Chonair Iompair Eorpacha a leathnú chuig 
na tíortha comharsanachta sin; 

7. á chur in iúl gur geal léi an ghníomhaíocht a rinne an Coimisiún i mí na Nollag 2022 chun 
dlús a chur le maoiniú 35 thionscadal soghluaisteachta míleata feadh TEN-T; ag tabhairt 
dá haire gur spreag meastóireacht bhrostaithe ar ghlao 2021 um Shoghluaisteacht 
Mhíleata SCE dámhachtain níos tapúla de bheagnach EUR 1 bhilliún de chistí SCE do 
phríomhchodanna bonneagair dé-úsáide; 

8. ag meabhrú gur foilsíodh Tuarascáil Speisialta 27/2021 ón gCúirt dar teideal ‘EU Support 
to tourism — need for a new strategic orientation and a better funding approach’ 

[Tacaíocht an Aontais don turasóireacht — treoshuíomh straitéiseach nua agus cur chuige 
cistiúcháin níos fearr de dhíth]; á mheabhrú gur mhol an Chúirt don Choimisiún straitéis 
chomhdhlúite nua a leagan amach d’éiceachóras turasóireachta an Aontais i gcomhar leis 
na Ballstáit chun clár oibre éifeachtach turasóireachta a fhorbairt do 2030; 

9. á mholadh go ndéanfaí urscaoileadh a dheonú don Choimisiún agus dá ghníomhaireachtaí 
feidhmiúcháin i ndáil le cur chun feidhme bhuiséad ginearálta an Aontais don bhliain 
airgeadais 2022 i réimsí an Iompair agus na Turasóireachta.


